
91

Questo do cappo ô l’ëa ûn segnale, quando

O l'intimava a-e squaddre de retiâse:

I Selvaggi obbedivan a-ô comando:

Tapoa sùbito ô voiva avvixinâse

Comme amigo, e abbrassâ Diego e Fernando:

Ma lô fâ complimenti, o dicciârâse

Pe allôa no voendo, perchè ancon finia

Non ëa a battaggia, se n’andavan via.

E e so gloriose spae portavan pronte

In mezo do gran campo, dove gh’ëa

Guacanagari con Colombo a fronte

Do cacico de Cubba e de Tamea

Ch’ëan di Antille ô Gradasso e ô Rodomonte:

De tutte i atre ciù intrigâ, ciù fea

Tûtta a l'impiva allôa quella battaggia

De sangue, de ferii, de morti a spiaggia.

Appeña che in sce questa misso i pê

Aveivan con Colombo i so Europei

E a falange d’Aïti, chi ëa con lê,

Se veddeivan incontro vegnî i fei

Abitanti de Cubba, i megio arçê

De grandi Antille, che guiddæ da Atuei

I attaccan con slanso e con furô

Eguali a l'odio e â raggia ch’ëan in lô.

E con forza e con arte straordinaia

Gh’avventan frecce con a punta d’osso,

Che spesse in mezo de l’armâ avversaia

Cazzan a preçipizio comme ûn grosso

Nembo de cavalette che da l’aia

A ûn gran campo ô se caccia tutt’addosso,

E ne-ô mæximo tempo ô da ô patton

A-e grañe, a-i lemi, a-i frûti da stagion.

